
115 hitz

Hitz beste 

Anjel Lertxundi 

Kotoiarena 

Pixkana-pixkana itzaltzen joan zitzaizkidan izugarrikeriaren oihartzunak, egunkarietan ez nuen hilketa lazgarrien albiste-zipriztinik ikusten, eta tragediaz ahaztu nintzen. Bat-batean, ordea, idazle sukartu baten irudimenak nekez asmatuko lukeena irakurri dut: 

«Lehendabizi, emakumeak bortxatu zituzten. Hurrena, lotu egin zituzten eta kotoia sartu zieten ahoan. Sua eman zioten kotoiari eta bizirik erre zituzten». 

Darfur-eko biktima baten testigantza da. Zehaztasuna, gertakizunen mailaketa azkarra, alferrikako hitzik ez. Izugarrikeriak ez du adjektiborik onartzen, guzti-guztiak txiki geratzen zaizkio. 

Interneten sartu naiz, Sudanen hegoaldeko genozidioa gaur zertan den jakiteko. Aldatu den bakarra, mendebaldearen arreta: ez dugu hara begiratzen, baina ez izugarrikeria amaitu delako, ohitu egin garelako baizik. 

Ez nuke ohitu nahi. Testigantza irakurri dut berriro. Eta berriro

